
Dunyoning rivojlangan mamlakatlarida maktab ta’limida e’tibor qaratiladigan asosiy 

jihatlardan biri o‘quvchilarning ko‘nikma va malakalarini shakllantirish hamda rivojlantirishga 

qaratilgan. Jahon ta’limida yechilishi kerak bo‘lgan ko‘pgina muammolar mavjud. Olimlar 

ushbu muammolarni o‘rganib ijtimoiy, psixologik va pedagogik tomonlarini ko‘rib chiqdilar. 

Maktab ta’limidagi muvaffaqiyatsizliklarning umumiy va alohida jihatlari turli mavzularda 

muhokama qilindi. Geografiya fani ham bundan mustasno emas. 

Tadqiqotchilar tomonidan AQSh, Irlandiya, Finlyandiya, Germaniya, Niderlandiya, Xitoy, 

Yaponiya va Rossiya mamlakatlaridagi maktab o‘quvchilari va o‘smirlarga geografiya fanini 

o‘qitishdagi qiyinchiliklar muammosi hamda uni ta’lim sifatini oshirishga qaratilgan tajribalar 

tizimli ravishda tahlil qilindi.  

Jahonning ko‘pgina mamlakatlaridagi maktab geografiya fanining holati fan 

mutaxassislari kutgan darajada emas. Tadqiqotlar natijalariga ko‘ra o‘quvchilarning geografiya 

faniga bo‘lgan qiziqishi past va ular bu o‘quv fanini qiyin deb hisoblashadi. Shuningdek, 

muammolarni hal qilish usullari va ta’limi sifatini oshirishda eng samarali bo‘lgan o‘qitish 

usullari keltirilgan. Ko‘rib chiqilgan barcha tadqiqotlarning natijalari ta’lim amaliyoti uchun 

katta ahamiyatga ega, chunki geografiya fanidan tushuncha va bilimga ega bo‘lgan inson 

sayyoramizga g‘amxo‘rlik qila oladi, uni qadrlaydi hamda bir-biri bilan chambarchas bog‘liq 

bo‘lgan dunyoda uyg‘un yashay oladi degan fikr ilgari suriladi.  

Qayd etilishicha, geografiya insonlarning mas’uliyatli va faol fuqarolik 

kompetensiyalarini shakllantirish uchun zarur bo‘lgan hayotiy fan hisoblanadi. O‘zaro 

integratsiyalashgan dunyoda XXI asr insonlari uchun munosib va mas’uliyatli qarorlar qabul 

qila olishi uchun geografik savodxonlik zarur. Geografik bilimi bor insonlar atrof-muhit va 

sayyoramiz ne’matlariga g‘amxo‘rlik qiladi, qadrlaydi va barcha tirik mavjudotlar bilan 

uyg‘unlikda yashay oladi [3].  

2016-yilda geografiya ta’limi bo‘yicha xalqaro Xartiya qabul qilindi. Ushbu Xartiyada 

mutaxassislar bir qancha muhim masalalarni o‘rtaga tashladi, masalan: 

- o‘quvchilarning geografiya faniga oid bilim va malakalari qanday?  

- o‘quvchilarning fandagi muvaffaqiyati deganda nimani tushunamiz? Ularni qanday 

qilib eng yaxshi baholash va uning uchun qanday mezon zarur?  

- geografiya ta’limi sifatini yanada oshirish uchun samarali o‘qitish usullari, 

texnologiyalari va o‘quv materiallarining ahvoli qanday?   

- geografiya fani bo‘yicha ta’lim sifatini oshirishda qaysi o‘qitish usullari eng samarali 

hisoblanadi? 

- maktablarda geografiya fanini o‘qitish sifati va geografik bilimlarning darajasini 

oshirish uchun geografiya o‘qituvchilarini tayyorlashni qanday yaxshilash mumkin [11]. 

Bir qancha tadqiqotchilar geografiya fanidan o‘qitish sifatini oshirish va o‘quvchilarning 

ko‘nikmalarini rivojlantirish uchun darslarda xaritalardan, jumladan geografik axborot 

tizimlaridan (uch o‘lchamli xaritalar, sun’iy yo‘ldoshdan olingan suratlar, aerofotosuratlar va 

h.k.) foydalanish yaxshi samara beradi, bu esa o‘quvchilarga yaxshi o‘zlashtirishiga yordam 

beradi deb hisoblaydi. Shuningdek, takomillashgan o‘qitish usullaridan foydalanish fazoviy 

idrok etishni rivojlantirishga imkon yaratadi.  

Geografiya o‘quvchilarning dunyoqarashini rivojlantirish uchun eng muhim fanlaridan 

biri hisoblanadi. Bu xulosa Finlyandiya, Germaniya va Gollandiyadagi o‘rta maktab 

o‘quvchilarining bilimi va dunyoqarashini o‘rgangan mualliflarning fikridir [39]. Bu o‘tkazilgan 

tadqiqotda uch mamlakat maktab o‘quvchilarining fikrlari o‘rganildi va so‘rovnoma olindi. 

Tadqiqot natijalariga ko‘ra turli mamlakatlardan kelgan o‘quvchilar o‘xshash qardiyatlar, bilim 

va ko‘nikmalarga ega jamiyatda muvaffaqiyatli o‘zaro munosabatda bo‘lishlariga imkon beradi. 

So‘rovnomada mamlakatlar bir-birlari bilan qanday bog‘langanligi, insoniyatning global 

muammolarini yechishning qanday samarali usullarini bilasiz kabi savollar berildi. Ilmiy 

tadqiqot ishi mualliflarining tahlillariga ko‘ra dunyoqarashning keng rivojlanishiga ko‘plab 

omillar ta’sir qilishini va bunda eng asosiy o‘rinlardan birini geografiya fani egallashi ma’lum 

bo‘ldi. Bu fanning kuchli jihati shundaki, geografiya global muammolar va global o‘zaro 

bog‘liqlik haqida bilim beradi, shuningdek, global xabardorlikni oshiradi [10].  

AQShning Janubiy Korolina universiteti tadqiqotchilari tomonidan o‘tkazilgan tadqiqot 

natijalariga ko‘ra, bosma va raqamli xaritalar bilan ishlash o‘quvchilarning daunyoqarashini va 

fikrlash qobiliyatlarini rivojlantiradi degan xulosaga kelindi [14].    

Tokio universiteti tadqiqotchisi Toru Ishikava o‘z tadqiqotlarida kim tez-tez yurish 

paytida navigatordan foydalanadigan bo‘lsa fazoviy qobiliyatlarning past ko‘rsatkichlariga ega, 

Aksincha, uzoq vaqtdan beri bosma xaritalardan foydalanganlar fazoviylik darajasi yuqori 

ekanligini isbotladi. Ushbu tadqiqot natijalariga ko‘ra avtomobil navigatsiya tizimlaridan 

foydalanishda katta tajribaga ega bo‘lgan insonlar kam sayohat qilishadi va yo‘nalishlarni 

bosma xaritadan foydalangan holda esa ko‘proq o‘rganadi degan yakuniy xulosaga kelindi.  

Rossiyalik tadqiqotchi L.V.Zankov kichik yoshdagi maktab o‘quvchilarini tarbiyalashda 

geografiya fani alohida ahamiyatga ega, chunki u bolani jonli va jonsiz tabiat bilan 

tanishtirishini ta’kidlab o‘tdi. L.V.Zankova va A.N.Kazakov 2- va 3-sinflar uchun geografiya 

fanidan darslik yozgan, shu orqali fanga qiziqishni uyg‘otishga hamda ona yurtiga bo‘lgan 

muhabbatning ortishiga sabab bo‘lgan.   

Shanxay universiteti olimlarining tadqiqot natijalariga ko‘ra geografiya fani 

o‘quvchilarning rivojlanishiga boshqa fanlarga qaraganda eng katta ta’sir ko‘rsatishini 

isbotladi. Shuningdek, geografik bilimlarining aksar qismi yosh bolalar uchun qiyin va zerikarli 

ekanligini, bunday bo‘lishining asosiy sababi geografiyaning murakkab fan ekanligi bilan 

izohladilar.  

Geografiya fanida birbutunlik, tizimlilik va uyg‘unlikni ko‘rishimiz mumkin. Shuning 

uchun ham ayrim obyektlar, hodisa va jarayonlarning geografik ko‘rinishi har doim murakkab 

ko‘rinishga ega. Buning ajablanarli joyi yo‘q N.N.Baranskiy “Geografiya bir barmoq bilan emas, 

balki bir nechta barmoqlar bilan o‘ynaydi” deb yozgan edi [2]. 

Buyuk Britaniyalik olim N.Xorvud tomonidan olib borilgan tadqiqotlar ham e’tiborga 

loyiqdir. U intervyu orqali o‘smirlarning maktab geografiyasi haqidagi tasavvurlarini o‘rgandi. 

N.Xorvud o‘z ishida bolalarning maktab geografiyasi va geografiya fani haqida qanday 

tasavvurga ega ekanliklari haqida tadqiqot natijalariga ko‘ra, bu fan haqida yetarli tushunchaga 

ega emasligi ma’lum bo‘ldi. Maktabda geografiya ta’limi sifatini oshirish zarur degan xulosaga 

keldi.  

Hozirda dunyoning ko‘pgina davlatlarida geografiya fani 5-sinfdan boshlanadi. 

Boshlang‘ich maktabda esa geografiya “Tabiatshunoslik” yoki “Ijtimoiy fanlar” tarkibiga 

kiritilgan. 

Hozirgi vaqtda geografiya fani dunyodagi ko‘pgina mamlakatlarning maktablardagi 

haqiqiy o‘rni har doim ham ushbu fanning ahamiyatiga mos kelmaydi. Mashhur rus geografi 

V.P.Maksakovskiyning so‘zlariga ko‘ra, “Geografiya maktabda go‘zal xonim bo‘lgan vaqtlar 

allaqachon o‘tib ketgan va uning nufuzi pasaymoqda” degan edi [4]. Rus tilidagi matbuot 

nashrlarida ham shunday bayonotlar borki, unda geografik bilimlarning darajasi pasayib 

bormoqda hamda o‘quvchilarning fanga qiziqishi esa kam deyilgan.  

Xuddi shu muammo ayrim xorijiy tadqiqot natijalarida ham qayd etilgan. Geografiya 

darslarida o‘quvchilar duch keladigan qiyinchiliklarni o‘rgangan Filippinlik olimlar 

o‘quvchilarning ushbu fanga qiziqishi pasayganini qayd etgani holda o‘qituvchilar o‘z 

o‘quvchilarining motivatsiyasining pastligini geografiya kursida yodlash kerak bo‘lgan juda 

ko‘p ma’lumotlarni o‘z ichiga olganligi bilan izohlashadi. Maktab geografiyasida matematikaga 

oid mavzular ham mavjud. Shu bilan birgalikda, geografik tushunchalarni o‘zlashtirish uchun 

zarur bo‘lgan matematika bo‘yicha bilim va ko‘nikmalar avval geografiyada, keyinchalik esa 

matematika kursida o‘rganilishi ma’lum bo‘ldi. Shuningdek, o‘quvchilar uchun o‘zlashtirishda 

qiyin bo‘lgan jihatlarga kartografiya va xaritalarda kerakli ma’lumotlarni topishda 

qiynalishlarini aytib o‘tish mumkin. 

Irlandiya maktablarida ham geografiya fanini o‘quvchilar o‘rganadi. Geografiya ta’limi 

orqali o‘quvchilar o‘z hududi, o‘lkasi va jamiyatining iqtisodiy-ijtimoiy hayoti haqida 

ma’lumotga ega bo‘ladi. Geografiya yordamida insonning dunyo hamjamiyatiga 

integratsiyalashuvi uchun muhim deb hisoblashadi. Bularning barchasi o‘quvchilarning 

ijtimoiy kompetentsiyasini rivojlantirish va o‘z-o‘zini baholash uchun muhimdir. Bundan 

tashqari, aynan geografiya boshqa fanlar bilan integratsiyalashuv uchun keng imkoniyatlar 

yaratadi. Shuning uchun Irlandiyada o‘qituvchilar uchun mazkur yo‘nalishda uslubiy tavsiyalar 

ishlab chiqilmoqda.  

Turkiyaning Eskishehir Osmangazi universitetida 2018-yilda o‘tkazilgan tadqiqotda 

geografiya o‘qituvchilari qanday muammolarga duch kelayotganligi va geografik bilimlarni 

targ‘ib qilish uchun nima qilish kerakligini aniqlashdan iborat edi. Tadqiqot so‘rovnomasida 

Turkiyaning to‘qqizta hududidan 212 nafar geografiya o‘qituvchisi ishtirok etdi. 

Respondentlarning yarmidan ko‘pi o‘quvchilar bilan ishlashda muammolar bor ekanligini aytib 

o‘tgan. So‘rovnomada o‘qituvchilarning 25,7 foizi o‘quvchilarning muvaffaqiyatsizligining 

asosiy sababini motivatsiyaning pastligi, geografiya darslariga qiziqishning kamligida deb 

ko‘rishadi. O‘qituvchilarning 17,4 foizi nima uchun darsni yaxshi tashkil eta olmaganliklarini 

tushuntirib, sababini aytib berishadi. Muammoning 13,4% i sinfda o‘qishning ikkinchi yilida 

qolib ketgan o‘quvchilar borligi va ularning xatti-harakatlari ta’lim sifatini pasaytiradi deb 

biladi. O‘qituvchilarning 10,9 foizi o‘quvchilarning sinfdagi yomon xulq atvoridan, 3,9 foizi 

o‘qituvchilarning o‘quvchilar bilan bo‘lgan qiyinchiliklariga ota-onalarning farzandlarining 

ta’lim-tarbiyasiga qiziqishi yo‘qligida, deb hisoblaydilar. Tadqiqotda olingan natijalar asosida 

mualliflari bir qator takliflarni ishlab chiqdilar va o‘qituvchilar malakasini oshirish jarayonida 

ushbu muammolarni yechish yo‘llari o‘rgatiladigan bo‘ldi.   

Avstraliyaning Monash universiteti tadqiqotchilari suhbatlar orqali geografiya fani 

bo‘yicha talabalar va o‘qituvchilarning geografiya o‘quv dasturida keng tarqalgan turli 

mavzularga qiziqishlarini uyg‘otishga harakat qilishdi. Ma’lum bo‘lishicha, o‘qituvchilar va 

ularning shogirdlari manfaatlari bir-biriga to‘g‘ri kelmaydi. O‘quvchilar uchun qiziqarli bo‘lgan 

mavzular o‘qituvchilar uchun mutlaqo qiziq emas va aksincha. Tadqiqot muallifi, olingan 

ma’lumotlardan darslik mualliflari, o‘qituvchilar tomonidan darslarga tayyorgarlik ko‘rishda 

foydalanish kerakligini taklif qiladi, chunki o‘quvchilarning qiziqishlarini inobatga olish 

umuman o‘quv natijalarini yaxshilaydi [13].     

Muvaffaqiyatli o‘qituvchilarning xususiyatlarini o‘rgangan Amerikalik tadqiqotchilar 

samaradorlik ikki omildan iborat degan xulosaga keldi:  

- o‘qituvchining shaxsiy fazilatlari; 

- birinchi, bilim va o‘qitish usullarining o‘zgarishi. 

Shaxsiy fazilatlarga do‘stona munosabat, hazil tuyg‘usi, o‘zgarishga tayyorlik, izchillik, 

muloqot qobiliyatlari kiradi. Samarali o‘qituvchining kasbiy mahorati fanni yaxshi bilishi, 

o‘quvchilar e’tiborini jalb qilish uchun turli texnika va usullardan foydalana olishi, dars 

vaqtidan unumli foydalana olishi, savol bera olishi, rivojlanishini nazorat qilishi kabi xulosaga 

kelish mumkin.  

Ayrim xorijiy tadqiqotchilar geografiya fanini o‘qitishdagi muammolarni va 

muvaffaqiyatsizlikni bartaraf etishga yordam beradigan turli xil o‘qitish usullari va 

texnologiyalaridan foydalanishni taklif qiladilar.  

Zamonaviy dunyoda geografiya fani oldida jamiyatni tashkil etishning oqilona usullarini 

tanlash uchun tabiatning alohida komponentlaridagi o‘zgarishlarni baholash va prognozlash 

bilan bog‘liq yangi vazifalar turibdi. Shu munosabat bilan maktab geografiyasining mazmuni 

ham o‘zgarishi kerak. Bunday o‘zgarishlar Vengriyaning o‘quv rejalari va dasturlarida 

geografiyaning o‘rniga “Yer va bizning atrof-muhit” kursi paydo bo‘ldi. Avstriyada “Geografiya 

va iqtisod” fani o‘rganilmoqda. Norvegiyada geografiya tabiiy fanlarni o‘z ichiga qamrab olgan 

“Tabiatshunoslik” (Science) faniga birlashtirilgan. O‘qitish uslublari ham 

takomillashtirilmoqda.  

So‘nggi paytlarda zamonaviy ta’limda muammoli, tadqiqot (shu jumladan, dala 

tadqiqoti) va loyihaga asoslangan o‘qitish usullariga qiziqish ortib bormoqda. Psixologlarning 

fikriga ko‘ra, aynan shu usullar o‘quvchilarga o‘quv jarayonining faol ishtirokchisi bo‘lishga 

imkon beradi. 

Dala tadqiqot usuli geografiyaning eng qadimgi tadqiqot yo‘nalishlaridan biridir. 

Hozirgi, zamonaviy sharoitda ham u eng samarali usul hisoblanadi. Masalan, Serbiyaning 

Belgrad universitetida o‘tkazilgan tadqiqotda geografiya yo‘nalishi talabalarining dala tadqiqot 

usulining afzalliklari haqidagi fikrlari o‘rganildi. Jami 215 nafar talaba metodning quyidagi 

afzalliklarini qayd etdi: o‘quvchilarning o‘rganilayotgan obyekti bilan bevosita aloqasi, 

geografiyani o‘rganishga bo‘lgan motivatsiyasining oshishi, talabalar o‘rtasida shaxslararo 

munosabatlarning yaxshilanishi kabilarni ko‘rishimiz mumkin edi [12]. 

Niderlandiyaning Kapella universiteti tadqiqotchilari “Munosabatli geografik fikrlash 

geografik tafakkurning bir qismidir” – degan fikrni aytib o‘tadi. Universitet tadqiqotchilarining 

maqsadi talabalarning geografik munosabatlarni rivojlantirishga hissa qo‘shadigan geografik 

munosabatlarni o‘rnatish qobiliyatining dalillarini topish edi. Tadqiqotda maktab 

o‘quvchilarining kichik guruhlari geografik topishmoqlarni yechish jarayonida ishtirok etishdi. 

Topishmoqlar o‘qituvchilar tomonidan bir nechta darslarda ishlatilgan. Tadqiqot natijalari 

shuni ko‘rsatdiki, tajriba boshida o‘quvchilar geografik topishmoqlar bilan bog‘lanish va o‘zaro 

bog‘lanishni o‘rnatishda qiyinchiliklar mavjud edi. Talaba guruhlarining muhim qismi 

munosabatlarning o‘zaro bog‘liqligini tushunishda qiyinchiliklarga duch keldi. Biroq, 

o‘quvchilar topishmoqlar yechishni mashq qilgan bir necha darslardan so‘ng, bu qiyinchiliklar 

bartaraf etildi. 

Rossiya geografiya ta’limida geografiyani o‘qitishga katta e’tibor beriladi. Tadqiqotchi 

S.P.Sanina geografiyani o‘qitishda muammoli topshiriq texnologiyasidan foydalanish ta’lim 

sifati va mazmunini o‘zgartirishga xizmat qilishini isbotladi. 

Rossiyalik tadqiqotchilar M.A.Melnikova-Poddubnaya va M.I.Podbolotov o‘z ishlarida 

boshlang‘ich va o‘rta maktablarida geografiyani o‘qitishda modellashtirish usulining 

samaradorligini tavsiflovchi qator tadqiqotlarni amalga oshirdilar. Tadqiqot natijalari eng 

samarali va esda qolarli yorqin, faol bo‘lishini ko‘rsatdi. Ushbu usullardan bir vaziyatni 

modellashtirish usuli bo‘lib, u yangi materialni o‘zlashtirish uchun ham, olingan bilimlarni 

mustahkamlash uchun ham mos keladi [5]. 

So‘nggi paytlarda sinektika usuli ta’lim tadqiqotchilari va amaliyotchilari orasida tobora 

ommalashib bormoqda. Tadqiqotchi M.N.Koksharova kompetensiyali yondashuv asosida 

geografiyani o‘qitish jarayonida sinektika metodidan foydalanish noaniqlik sharoitida 

nostandart qarorlar qabul qilish ko‘nikmalarini shakllantirishdan tashqari, ushbu usuldan 

foydalanish ma’lumotni yaxshiroq eslab qolishga shuningdek, assotsiativ fikrlashni 

rivojlantirishga yordam beradi degan xulosaga keldi. 

Ta’lim jarayonida o‘qituvchilar qanday usul va vositalardan foydalanmasin, geografiyani 

o‘qitishdagi asosiy ish o‘qituvchining o‘ziga tegish ekanligini aytib o‘tish joiz. Bu, birinchi 

navbatda, geografiya ko‘pincha fanlararo kursning bir qismi sifatida o‘rganilishi, geografiyadan 

tashqari, biologiya, kimyo, fizika, tarix yoki ijtimoiy fanlarni o‘z ichiga olganligi bilan izohlanadi. 

Bunday darsni geografiya o‘qituvchisi deyarli o‘qitmaydi va bunda geografik mavzular sayoz 

yoritilishiga sabab bo‘ladi. Demak, bu fan yordamida o‘quvchilarda nafaqat geografiyani bilish, 

balki ma’lum qobiliyatlarni shakllantirish uchun o ‘qituvchining fakt va atamalarni bilishi 

yetarli emas. Bu fakt va tushunchalarni boshqa o‘quv fanlari va hayotning o‘zi bilan 

uyg‘unlashtira olishi, inson va tabiat o‘rtasidagi munosabatni o‘rnata olishi kerak. Bundan 

tashqari, u o‘quvchilarga bilimlarni yetkaza olishi emas, balki kerakli ma’lumotlarni o‘zlari 

topishi va bilimga ega bo‘lishi uchun ularga o‘rgatishi muhimdir. Shunday qilib, rivojlanayotgan 

sharoitda o‘quvchilar faoliyatini tashkil eta oladigan yuqori malakali o‘qituvchi geografiya 

fanidan o‘quvchilar muvaffaqiyatini ta’minlovchi muhim omil hisoblanadi. 

Geografiyani o‘qitish muammosi ko‘pgina xorijiy mamlakatlarda va nashrlarda keng 

muhokama qilinmoqda. Buni o‘quvchilarning geografiya faniga bo‘lgan qiziqishining pasayishi 

tendentsiyasi ko‘rsatmoqda. Bu maktab o‘quvchilarining geografiya fanini o‘rganishdagi o‘quv 

muvaffaqiyatsizligining asosiy sababidir. Geografiya fanini o‘qitishdagi muvaffaqiyat-

sizliklarning asosiy sababi sifatida darsliklarlarda yodlash uchun juda ko‘p ma‘lumotlar, juda 

ko‘p murakkab atamalar mavjud. Shuningdek, matematika fanidan kartografiyaga oid mavzular 

geografiyaga qaraganda maktab dasturida kechroq o‘rganiladi, shuning uchun o‘quvchilar 

xarita bilan ishlashni yaxshi bilmaydi. Yuqoridagi fikrlardan kelib chiqqan holda geografiya 

fanidan o‘quvchilarning ta’lim muvaffaqiyatini oshirishga yordam beradigan omillar tahlil 

qilindi. Avvalo, bular bolaga yo‘naltirilgan ta’lim, tadqiqot metodi, dala tadqiqoti metodi 

kabilardan foydalanish samarali hisoblanadi. 

Bugungi kunda ko‘pchilik insonlar xaritalar o‘rniga navigatorlardan tobora ko‘proq 

foydalanmoqda. Shuning uchun bo‘lsa kerak, xaritalarni maktab geografiyasining bo‘limi 

sifatida endi o‘rganish uchun ahamiyatli emas degan fikrlar ham mavjud.   

Shuningdek, quydagi ba’zi xulosa va tavsiyalarni berish mumkin: 

- o‘quvchilarga yo‘naltirilgan ta’limni tashkil etish uchun o‘quv jarayoniga dala 

tadqiqotlarini kiritish tavsiya etiladi. Eng samarali amaliyotlar bir nechta o‘quv fanlarini, 

masalan, geografiya, biologiya, fizika, kimyo va boshqalarni birlashtirganda yanada samarali 

bo‘ladi; 

- zamonaviy geografiya darslarini o‘quvchilarning madaniyatlararo kompetensiyalarini 

rivojlantirishga xizmat qilishiga e’tibor qaratish va turli mamlakatlar o‘quvchilari o‘rtasida 

konferensiyalar, veb-forumlar va qo‘shma loyihalarni amalga oshirish lozim;  

- o‘rta maktabda geografiya darslariga mashhur olimlar va universitet professorlari 

taklif qilish orqali geografiya o‘qitishda ijobiy natijalarga erishish mumkin; 

- geografiya ta’limi metodikasi bo‘yicha ishlab chiqilgan innovatsion pedagogik 

texnologiyalar va zamonaviy axborot kommunikatsiya texnologiyalaridan foydalanish yuqori 

samara beradi. 

